NODWCH EICH RHIF ARHOLIAD AR FRIG POB TUDALEN

	
	[image: image1.png]Cymdeithas
Cyfieithwyr
Cymru







ARHOLIAD AELODAETH SYLFAENOL
21 Ebrill 2018
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl yn Barn
Darn 2 – addasiad o erthygl ar golwg360
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG

Darn 1

Dywedodd Gandhi mai gwir fesur unrhyw gymdeithas yw’r modd y mae hi’n trin ei gweiniaid, ac fe ddylai gosodiad o’r fath fod mor amlwg nes ei fod yn ystrydeb am y rhesymau gorau.

Ond tybed sut byddai rhywrai’n mesur ein cymdeithas ninnau ar sail rhai o’r sylwadau sarhaus sy’n dal i gael eu gwneud am bobl ag anableddau?

Rai blynyddoedd yn ôl dywedodd un o ymgeiswyr UKIP y dylai fod rheidrwydd ar rieni i erthylu babanod sydd â rhai cyflyrau er mwyn arbed costau i’r Gwasanaeth Iechyd, ac ychwanegodd y gwyddonydd Richard Dawkins ei geiniogwerth yntau ar wefan gymdeithasol Twitter trwy ddweud mai peth anfoesol yw cadw baban sydd â syndrom Down.

A dyna i chi Katie Hopkins, sydd bellach yn gwneud bywoliaeth o ddweud ar goedd y pethau hyllaf sy’n dod i’w meddwl.  Ei hensyniad gwarthus hithau ar Twitter oedd y dylid cael gwared ar bobl sydd â chorachedd. 

Cofiwn wedyn am yr Arglwydd Freud, a aeth i ddŵr poeth am awgrymu nad oedd rhai cyflogwyr yn barnu bod pobl ag anableddau yn werth yr isafswm cyflog. 

Ar ben hyn oll, mae’r newidiadau i’r system fudd-daliadau, y dreth ystafell wely a’r monitro a’r ailasesu llawdrwm ar union anableddau pobl yn gwneud i’r rhai y mae eu bywydau eisoes yn ddigon anodd deimlo eu bod o dan amheuaeth yn barhaus.  Ymddengys mai’r unig beth sy’n tanio’r Adran Gwaith a Phensiynau y dyddiau hyn yw’r dybiaeth bod rhywun yn rhywle yn cael rhywbeth na ddylai. 

PAPUR 2 SYLFAENOL – CYFIEITHU O’R GYMRAEG I’R SAESNEG

Darn 2
Mae un o gynghorwyr Cyngor Sir Conwy yn dweud bod angen sicrhau “pedair conglfaen” os ydym am sicrhau miliwn o siaradwyr Cymraeg erbyn 2050.

Wrth annerch mewn Eisteddfod dros y Pasg, dywedodd llywydd y dydd, Garffild Lloyd Lewis, fod angen seiliau diogel i’r iaith yn y gweithle, y cartref, yr ysgol a’r gymuned.

“Mae’n dda, mewn ffordd, gweld bod cwmnïau yng ngogledd Cymru sy’n dweud eu bod nhw’n methu dod o hyd i siaradwyr Cymraeg i lenwi swyddi, oherwydd bod hynny’n dangos nad oes digon o siaradwyr ar hyn o bryd i lenwi’r swyddi sydd ar gael,” meddai.

“Mae’n dda hefyd bod pobl yn gweld eu Cymraeg mewn golau mwy cadarnhaol,” meddai wedyn.  “Pan o’n i’n gweithio ym myd y cyfryngau, roedd hi’n gallu bod yn anodd cael pobl i siarad ar y teledu, achos bod nhw’n dweud ‘so fy Nghymraeg i’n ddigon da’, ond mae hynny wedi newid bellach.” 

Cyfeiriodd at waith da athrawon ac ysgolion yn rhoi’r Gymraeg i blant, a hynny mewn cyfnod o doriadau a gwasgu mawr, ond pwysleisiodd ei bod hi’n hanfodol, ochr yn ochr â hynny, sicrhau bod y Gymraeg yn cael lle amlwg yn y gymuned. 

Wrth droi at y cartref, soniodd am y ffaith bod patrymau defnyddio’r iaith wedi newid yno hefyd: 

“Rydyn ni wedi gweld newid mawr yn y ffordd mae teuluoedd yn gwylio’r teledu”, meddai, “y rhieni lawr y grisiau yn gwylio S4C, efallai, ond y plant yn eu hystafelloedd yn gwylio pob math o bethau ar y we.” 

